
Kouvèti Medicare pou Founiti  
ak Sèvis ki gen pou wè ak dyabèt

This is an Official U.S. Government Product

Gid ofisyèl gouvènman an gen enfòmasyon ki enpòtan 
konsènan : 
•  Kisa ki ranbouse

•  Kisa ki pa ranbouse

•  Bonjan konsèy pou kenbe w ansante

•  Ki kote ou kapab jwenn plis enfòmasyon

Enfòmasyon ki nan tiliv sa a te kòrèk nan moman yo te enprime li. Chanjman 
gendwa rive apre enpresyon an. Al gade nan www.medicare.gov, oswa rele 
1-800-MEDICARE (1-800-633-4227) pou kapab jwenn enfòmasyon ki pi resan 
yo. Malantandan ki itilize TTY ta dwe rele nan 1-877-486-2048. 

Entwodiksyon 
Tiliv sa a esplike kijan Medicare ranbouse founiti ak sèvis pou dyabèt nan Original 
Medicare ak avèk ranbousman Medicare pou medikaman ak preskripsyon (Pati D). 

Original Medicare se yon kontra ki faktire yon chaj pou chak sèvis kote gouvènman an 
peye founisè swen sante w yo dirèkteman pou benefis Medicare Pati A (Asirans lopital) 
e/oswa Pati B (Asirans medikal) yo.  

Si w gen lòt asirans ki konplete Original Medicare, tankou yon kontra Asirans Sipleman 
Medicare (Medigap), li gendwa peye sèten nan depans pou sèvis ki dekri nan tiliv sa a. 
Kontakte administrate benefis plan ou an pou jwenn plis enfòmasyon.

Si w gen yon Plan Medicare Advantage (tankou yon HMO oswa yon PPO) oswa yon lòt 
plan sante Medicare, plan ou dwe ba w omwens menm nivo ranbousman ak Original 
Medicare, men li gendwa gen règ ki diferan. Depans, dwa, pwoteksyon ak chwa w yo pou 
kote w jwenn swen w yo gendwa diferan si w ap patisipe nan youn nan plan sa yo. Ou 
gendwa jwenn benefis anplis tou. Li dokimantasyon plan ou an oswa rele administratè 
benefis la pou kapab jwenn plis enfòmasyon osijè benefis yo.

Anvan pou wli seksyon ki annapre yo, ou ta dwe konprann mo sa 
yo byen : 
Ko-asirans : Se yon montan ou gendwa dwe peye kòm pòsyon nan depans pou sèvis yo 
apre ou fin peye dediktib yo, si genyen. Ko-asirans se yon pousantaj anjeneral (20% pa 
egzanp). 

Dediktib : Se montan ou dwe peye pou swen sante oswa preskripsyon, anvan Original 
Medicare, plan pou medikaman sou preskripsyon oswa lòt asirans kòmanse peye.

Montan Medicare apwouve : Pou Original Medicare, se montan yo gen dwa peye yon 
doktè oswa yon founisè ki aksepte yon asiyasyon. Sa kapab mwens pase montan reyèl 
yon doktè oswa yon founisè faktire. Medicare app eye yon pati nan montan sa a e se w ki 
responsab pou peye diferans lan.

SEKSYON 1 : Koudèy sou 
ranbousman Medicare pou Dyabèt

Tablo ki nan paj 5 a 7 bay yon apèsi rapid pou sèten nan pami sèvis ak founiti dyabèt 
Medicare ranbouse (Pati B ak Pati D). Anjeneral, Medicare Pati B (Asirans medikal) 
ranbouse sèvis yo ki gendwa afekte moun ki gen dyabèt. Epitou, Medicare Pati B 
ranbouse sèten sèvis prevantif pou moun ki gen risk pou devlope dyabèt. Medicare Pati 
D (ranbousman Medicare pou medikaman ak preskripsyon) ranbouse tou founiti pou 
dyabèt yo itilize pou enjekte oswa pou inale ensilin. Ou dwe gen Pati B pou jwenn sèvis ak 
founiti Pati B kouvri. Ou dwe patisipe nan yon plan Medicare pou medikaman pou kapab 
jwenn founiti Pati D ranbouse yo.

Founiti/sèvis Ki sa ki ranbouse OU dwe peye
Medikaman anti-
dyabetik
Al gade nan paj 15.

Medicare Pati D ranbouse medikaman 
anti-dyabetik pou kenbe nivo sik nan 
san an (glikòz).

Ko-asirans oswa ko-peman

Dediktib Pati B gendwa aplike tou

Tès deteksyon pou 
dyabèt
Al gade nan paj 17.

Medicare Pati B ranbouse tout tès 
deteksyon sa yo si doktè w deside ou 
gen risk pou fè sik. Ou gendwa elijib 
pou jiska 2 tès deteksyon pou dyabèt 
chak ane.

Pa gen ko-asirans, ko-peman oswa 
dediktib Pati B

Anjeneral, 20% nan montan 
Medicare apwouve pou vizit doktè a

Fòmasyon pou 
kontwole dyabèt la 
pou kont ou
Al gade nan paj 17 
jiska 19.

Pati B ranbouse fòmasyon pasyan 
ekstèn pou moun ki riske gen 
konplikasyon poutèt dyabèt la pou 
aprann yo fason pou jere dyabèt yo. 
Doktè w oswa yon lòt founisè swen 
sante dwe prezante responsab yon 
pwogram edikasyon pou kontwole pou 
kont ou dyabèt la yon preskripsyon 
alekri. 

20% montan Medicare apwouve an 
apre dediktib Pati B anyèl lan

Ekipman ak founiti 
pou dyabèt
(Ekipman ak founiti 
pou kontwole nivo sik 
nan san ou nan paj 9).

Pati B ranbouse aparèy lakay pou siveye 
nivo sik nan san (glikòz) nan kategori 
ekipman medikal dirab ak founiti yo 
itilize avèk ekipman an, ikonpri batonè 
dyagnostik pou sik nan san (glikòz), 
aparèy pou lansèt ak lansèt. Gendwa 
gen limit sou konbyen oswa konbyen 
fwa ou jwenn founiti sa yo.

20% montan Medicare apwouve an 
apre dediktib Pati B anyèl lan

Founiti pou dyabèt
Al gade nan paj 15.

Pati D ranbouse sèten founiti medikal 
pou bay enjeksyon ensilin (tankou 
sereng, zegwi, boul koton, pansanm ak 
aparèy ki produi ensilin pou inalasyon). 

Ko-asirans oswa ko-peman

Dediktib Pati D gendwa aplike tou

Founiti/sèvis Ki sa ki ranbouse Ou pral peye
Vaksen lagrip flou 
ak nemokosik
Al gade nan paj 21.

Vaksen kont lagrip flou
Pou ede anpeche viris enfliyenza oswa 
viris lagrip flou. Yo ranbouse sa yon 
fwa sèlman pandan sezyon lagrip flou 
pandan peryòd lotòn oswa livè. Ou 
bezwen pran yon vaksen kont lagrip 
flou pou viris aktyèl la chak ane. 
Medicare Pati B ranbouse vaksen sa a.

Vaksen nemokosik
Pou ede anpeche enfeksyon nemokosik 
(tankou sèten kalite nemoni). Pifò 
moun bezwen vaksen prevantif sa a yon 
sèl fwa pandan lavi yo. Pati B ranbouse 
vaksen a.

Pa gen ko-peman, ko-asirans oswa 
dediktib Pati B si doktè w oswa 
founisè swen sante w aksepte 
asiyasyon an.

Egzamen ak 
tretman pye yo
Al gade nan paj 20.

Pati B ranbouse pou yon egzamen pye 
chak 6 mwa pou moun ki gen newopati 
perifirik dyabetik ak pèt sansyon 
pwotektiv toutotan yo poko wè okenn 
espesyalis pye pou kèlkeswa rezon an 
ant vizit yo.

20% montan Medicare apwouve 
apre dediktib Pati B anyèl lan

Tès pou glokom
Al gade nan paj 21.

Pati B kouvri tès pou ede detekte 
glokom maladi zye a. Yo ranbouse l 
yon fwa chak 12 mwa pou moun ki gen 
risk pou devlope glokom. Yo konsidere 
risk ou elve pou devlope glokom si ou 
gen dyabèt oswa antesedan familyal 
ki endike glokom oswa si w Afriken-
Ameriken e ou gen omwens 50tan oswa 
yon Ispanik ki gen omwens 65kan. Se 
yon doktè zye Eta a otorize legalman ki 
pou fè tès yo.

20% montan Medicare apwouve an 
apre dediktib Pati B anyèl lan

Ensilin
Al gade nan paj 15.

Medicare Pati D ranbouse ensilin yo pa 
administre avèk yon ponp ensilin.

Ko-asirans oswa ko-peman

Dediktib Pati D gendwa aplike tou

Founiti/sèvis Ki sa ki ranbouse Ou peye
Ponp pou ensilin
Al gade nan paj 12.

Medicare Pati B ranbouse ponp pou 
ensilin ki ekstèn ak ensilin aparèy la 
itilize nan kategori ekipman medikal 
dirab pou moun ki ranpli sèten 
kondisyon.

20% nan montan Medicare ki 
apwouve a apre dediktib Pati B  
anyèl la

Sèvis medikal terapi 
nitrisyon
Al gade nan paj 20.

Pati B gendwa ranbouse terapi nitrisyon 
medikal ak sèten sèvis ki gen pou wè ak 
nitrisyon si w gen dyabèt oswa maladi 
ren e si doktè w ba w yon referans pou 
sèvis la.

Pa gen ko-peman, ko-asirans oswa 
dediktib Pati B si doktè w oswa 
founisè swen sante w aksepte 
asiyasyon an.

Soulye oswa 
ranbouraj terapetik
Al gade nan paj 12.

Pati B ranbouse soulye oswa ranbouraj 
terapetik pou moun ki gen dyabèt ki 
gen maladi dyabetik grav ki afekte pye 
yo. Doktè a k ap ba w swen pou dyabèt 
la dwe sètifye ou bezwen soulye oswa 
ranbouraj terapetik. Se pou yon podyat 
oswa yon lòt doktè kalifye preskri 
soulye ak ranbouraj yo e se pou yon 
podyat, yon òtèzis, pwotezis oswa yon 
podo-òtèzis fabrike yo.  

20% monte Medicare apwouve an 
apre dediktib Pati B anyèl lan

Vizit prevantiv 
« Byenvni nan 
Medicare »
Al gade paj 21.

Pati B ranbouse yon sèl egzamen eta 
sante w ak edikasyon e terapi-konsèy 
osijè sèvis prevansyon, ikonpri sèten tès 
deteksyon, vaksen ak referans pou lòt 
swen, si yo nesesè.

Remak : Se pou randevou an fèt 
pandan 12 premye mwa ou gen Pati B.

Pa gen ko-peman, ko-asirans oswa 
dediktib Pati B si doktè w oswa 
founisè swen sante w aksepte 
asiyasyon an

Vizit anyèl « Byenèt »

Al gade de nan paj 22.

Si w deja gen Pati B depi plis pase 
12 mwa, ou gendwa benefisye yon 
vizit anyèl « Byenèt » pou devlope 
oswa mete ajou yon plan prevansyon 
pèsonalize ki baze sou eta sante w 
aktyèl ak sou faktè risk ou yo.

Pa gen ko-peman, ko-asirans oswa 
dediktib Pati B si doktè w oswa 
founisè swen sante w aksepte 
asiyasyon an.

W ap dwe tann 12 mwa apre ou fin 
fè yon vizit prevantif « Byenvni nan 
Medicare » anvan pou w ale nan 
vizit anyèl « Byenèt » lan.

SEKSYON 2 : Founiti pou dyabèt 
Medicare Pati B ranbouse

Seksyon sa a bay enfòmasyon konsènan Medicare Pati B (Asirans medikal) ak 
kouvèti li bay pou ranbouse founiti pou dyabèt. Medicare ranbouse sèten founiti 
si w gen dyabèt e si w gen Pati B. Men lis founiti sa yo ki ranbouse : 

•  ekipman ak founiti pou w kapab teste pou kont ou nivo sik nan san ou.  
Al gade nan paj 9 a 12.

•  ponp pou ensilin. Al gade nan paj 12.

•  soulye oswa ranbouraj terapetik. Al gade nan paj 12-13.

Ekipman ak founiti pou w kapab teste pou kont ou nivo sik nan san 
Medicare Pati B peye pou tout ekipman ak founiti pou w teste nivo sik nan san (yo konn 
rele l tou glikòz) antan ekipman medikaman dirab pou tout moun ki gen dyabèt, menmsi w 
pa sèvi ak ensilin. Pami founi pou w teste tèt ou gen : 

•  aparèy pou kontwole nivo sik 

•  batonè dyagnostik pou sik nan san 

•  aparèy pou lansèt ak lansèt 

•  solisyon pou kontwole glikòz pou verifye si ekipman ak batonè dyagnostik yo kòrèk 

Pati B ranbouse menm kalite founiti dyagnostik sik nan san pou moun ki gen dyabèt, 
kèlkeswa si yo itilize oswa si yo pa itilize ensilin. Sepandan, montan founiti ki ranbouse yo 
gendwa varye. Si w sèvi ak ensilin, ou gendwa jwenn jiska 300 batonè dyagnostik ak 300 
lansèt chak mwa. 

Si w pa sèvi ak ensilin, ou kapab jwenn 100 batonè dyagnostik ak 100 lansèt chak 3 mwa. 

Si doktè w an di li nesesè medikalman, Medicare pral pèmèt ou jwenn batonè dyagnostik 
ak lansèt anplis. « Medikalman nesesè » vle di yo bezwen sèvis oswa founiti pou 
dyagnostik oswa tretman pwoblèm sante w ak pou ranpli estandan pratik medikal ki 
aksepte yo. Ou gendwa bezwen kenbe dokiman medikal ki montre konbyen fwa w ap teste 
tèt ou. 

Si w gen kesyon osijè founiti pou dyabèt, rele 1-800-MEDICARE (1-800-633-4227). 
Malantandan ki itilize TTY ta dwe rele nan 1-877-486-2048. 

NOUVO :Si w rete nan yon zòn soumisyon òf konkiransyèl pou Ekipman medikal dirab, 
Pwotèz, Òtèz ak Founiti (DMEPOS) e ou resevwa founiti pou dyabèt ou nan lapòs, montan 
ou peye a gendwa chanje koumanse janvye 2013. Depi janvye rive jen 2013, ou gendwa 
jwenn founiti w yo nan men nenpòt ki founisè. 

Yon pwogram nasyonal pou kòmand ki ede w ekonomize lajan sou founiti dyagnostik 
dyabèt sipoze kòmanse an jiyè 2013. Lè pwogram la kòmanse, w ap dwe itilize yon founisè 
ki gen yon kontra ak Medicare pou w peye pou founiti dyagnostik dyabèt yo si w chwazi 
pou yo livre founiti w yo dirèkteman lakay ou. W ap ekonomize lajan tou si w chwazi 
pou yo livre produi w yo dirèkteman lakay ou. Medicare pral bay plis enfòmasyon osijè 
pwogram sa a anvan li kòmanse.

Ekipman ak founiti pou w kapab teste pou kont ou nivo sik nan 
san ou (kontinasyon) 
 Kisa mwen bezwen doktè mwen fè  pou founiti sa yo ranbousab ? 

Medicare pral peye pou ekipman ak founiti pou w teste nivo sik ou sèlman si doktè w ba 
w yon preskripsyon pou sa. Preskripsyon an ta dwe endike : 

•  Si w gen dyabèt 

•  Ki kalite siveyans sik nan san ou bezwen ak pouki sa ou bezwen l. (Si w bezwen yon 
siveyans espesyal poutèt ou gen pwoblèm zye, doktè w fèt pou make li). 

•  Si w sèvi ak ensilin. 

•  Konbyen fwa ou ta dwe teste nivo sik nan san ou. 

•  Konbyen batonè dyagnostik ak lansèt ou bezwen pou yon mwa. 

Ki kote pou w jwenn founiti sa yo ? 

•  Ou kapab plase yon kòman e vin chèche founiti yo nan famasi a. 

•  Ou ka kòmande founiti w yo nan men yon founisè ekipman medikal. Anjeneral, yon 
« founisè » se yon konpani, yon moun oswa yon ajans ki ba w yon atik oswa yon sèvis 
medikal, eksepte lè w rete dòmi kòm pasyan lopital oswa nan yon etablisman ki bay 
swen enfimye. Si se konsa w resevwa founiti w yo, se w ki pou plase kòman la. W ap 
bezwen pran yon preskripsyon nan men doktè w, men doktè w pa kapab kòmande 
founiti yo pou w. 

Pa bliye bagay sa : 

•  Ou fèt pou w mande ravitayman pou founiti w yo. 

•  Se pou doktè w ba w yon nouvo preskripsyon pou lansèt ak batonè dyagnostik chak 12 
mwa. 

Remak :Medicare p ap peye pou okenn founiti ou pa t mande ni pou okenn founiti 
founisè te voye ba w otomatikman, ikonpri aparèy pou siveye nivo sik nan san, batonè 
dyagnostik ak lansèt.  Si w resevwa founiti yo voye w otomatikman, si w ap resevwa 
piblisite ki pa kòrèk oswa si w sispekte yon fwòd ki gen pou wè ak founiti pou dyabèt ou 
yo, rele 1-800-MEDICARE (1-800-633-4227). Malantandan ki itilize TTY ta dwe rele nan 
1-877-486-2048. 

Ou dwe jwenn founiti yo nan men yon famasi oswa yon founisè k ap patisipe nan 
Medicare. Si w al jwenn yon famasi oswa yon founisè ki p ap patisipe nan Medicare, 
Medicare p ap peye. W ap dwe peye tout fakti a pou kèlkeswa founiti famasi oswa 
founisè ki p ap patisipe nan Medicare ba w. 

Ekipman ak founiti pou w kapab teste pou kont ou nivo sik nan 
san ou (kontinasyon) 
Kijan yo peye demann konpansasyon mwen yo ? 

Tout famasi ak founisè ki patisipe nan Medicare dwe voye demann konpansasyon 
pou batonè dyagnostik pou kontwole nivo sik nan san (glikòz) yo. Ou pa fèt pou voye 
oumenm yon demann konpansasyon pou batonè dyagnostik pou kontwole nivo sik nan 
san (glikòz).  

Ou ta dwe asire tou pou famasi oswa founisè yo aksepte asiyasyon (demann pou egzekite 
preskripsyon an) pou founiti Medicare ranbouse yo. Yon asiyasyon se yon antant I siyen 
ant oumenm (moun ki gen Medicare lan), Medicare ak doktè e lòt founisè swen sante. 
Sa kapab pèmèt ou ekonomize lajan.Si famasi soswa founisè an aksepte asiyasyon an, 
Medicare pral peye dirèkteman famasi oswa founisè an. 

Ou sèlman genyen pou peye montan ko-asirans ou an lè w ap pran founiti a nan yon 
famasi oswa nan men yon founisè pou demann konpasasyon ki asiyen yo. Si famasi oswa 
founisè ou an Pa aksepte asiyasyon an, chaj yo gendwa pi wo e w ap peye plis. Epitou ou 
gendwa peye tout chaj la lè w jwenn sèvis la epi tann pou Medicare voye w pòsyon li dwe 
peye nan depans lan. 

Ki founisè oswa famsi mwen ta dwe itilize ? 

Anvan pou w pran yon founiti, li enpòtan pou mande founisè oswa famasi a kesyon senp 
sila yo : 

•  Èske w ap patisipe nan Medicare ? 

•  Èske ou aksepte asiyasyon an ? 

Si repons lan se Non pou youn nan 2 kesyon sila yo, ou ta dwe rele yon lòt founisè nan 
zòn ou ki reponn Wi, pou w asire Medicare pral peye pou acha sa a e pou w kapab 
ekonomize lajan. Poze yo menm kesyon yo. 

Si w pa kapab jwenn yon founisè oswa yon famasi nan zò ou ki patisipe nan Medicare 
e ki aksepte asiyasyon, w ap petèt dwe kòmande founit w yo pa lapòs. Sa gendwa ede w 
ekonomize lajan. 

Ekipman ak founiti pou w kapab teste pou kont ou nivo sik nan 
san ou (kontinasyon) 
Ponp pou ensilin 
Medicare Pati B gendwa peye pou sèten mou ki gen dyabèt e ki ranpli sèten kondisyon 
ponp pou ensilin yo plase andeyò kò a (ekstèn), ikonpri ensilin yo itilize ak ponp la. Yo 
konsidere ponp pou ensilin kòm yon ekipman medikal dirab. « Ekipman medikal dirab » 
se yon kategori ekipman medikal doktè w preskri pou w sèvi ak yo lakay ou. 

Kijan pou m resevwa yon ponp pou ensilin? 

Si w bezwen yon ponp pou ensilin, doktè w pral ba w preskripsyon an. 

Remak : Ak Original Medicare, ou peye 20% montan Medicare apwouve an apre dediktib 
anyèl Pati B an. Medicare pral peye 80% nan pri ponp pou ensilin lan. Epitou Medicare 
pral peye pou ensilin yo itilize ak ponp lan. Si w bezwen plis enfòmasyon osijè ekipman 
medikal dirab ak dyabèt, rele 1-800-MEDICARE (1-800-633-4227). Malantandan ki sèvi 
ak TTY ta dwe rele nan 1-877-486-4227. 

Soulye oswa ranbouraj terapetik 
Si w gen Pati B, si w gen dyabè e si w ranpli sèten kondisyon (al gade anba la a), Medicare 
pral peye pou soulye terapetik, si w bezwen yo. 

Pami kalite soulye Medicare ranbouse chak ane, genyen sa ki annapre yo :  

•  yon pè soulye ki gen ranbouraj fon andedan soulye an menm ansanm ak 3 pè ranbouraj 

•  yon pè soulye ki adapte pou w pèsonèlman (ikonpri ranbouraj) si w pa kapab mete 
soulye ki gen ranbouraj andedan kouti soulye an poutèt pye an defòme, epitou 2 pè 
ranbouraj anplis

Remak : Nan sèten ka, Medicare gendwa peye tou pou ranbouraj apa oswa pou modifye 
soulye yo olye pou li peye pou ranbouraj yo sèlman.

Soulye oswa ranbouraj terapetik (kontinyasyon) 
Kijan mwen kapab jwenn soulye terapetik ?

Si se Medicare ki pou peye pou soulye terapetik ou yo, doktè a k ap ba w swen pou dyabèt 
ou an dwe sètifye ou ranpli kondisyon sila yo : 

1. Ou gen dyabèt.

2. Ou gen omwens youn nan pwoblèm sante ki annapre yo nan youn oswa nan toude pye :

• anpitasyon pasyèl oswa total yon pye

• ou deja fè ilsè nan pye

•  diriyon (fòmasyon sou po pye a ki di) ki ta kapab tounen ilsè nan pye

•  nè ki domaje poutèt dyabèt ansanm ak endikasyon ou gen pwoblèm ak diriyon 

•  move sikilasyon

•  pye ki defòme

3. Y ap ba w swen nan kad yon plan swen konplè pou dyabèt e ou bezwen soulye terapetik 
e/oswa ranbouraj akòz dyabèt la.

Epitou, Medicare egzije tou :

•  pou se yon podyat oswa yon lòt doktè espesyals pye ki po preskri soulye yo 

•  se yon doktè oswa yon lòt moun kalifye tankou yon podo-òtezis, yon òtezis oswa yon 
pwotezis ki pou ajiste ak vann ou soulye yo 

SEKSYON 3 : Kouvèti Medicare 
pou Dyabèt Pati D

Seksyon sa a bay enfòmasyon osijè Medicare Pati B (kontra asirans Medicare pou 
medikaman ak preskripsyon) pou moun ki gen Medicare ki fè sik oswa ki gen risk pou 
devlope dyabèt.  
Pou kapab benefisye yon kontra asirans Medicare pou medikaman ak preskripsyon, ou 
dwe patisipe nan yon plan Medicare pou medikaman. Pou kapab jwenn enfòmasyon 
osijè kontra asirans Medicare pou medikaman sou preskripsyon, al gade nan 
www.medicare.gov/publications oswa rele 1-800-MEDICARE (1-800-633-4227). 
Malantandan ki itilize TTY ta dwe rele nan 1-877-486-2048.

Men lis medikaman ak founit pou dyabèt plan Medicare pou medikaman yo ranbouse :

•  ensilin. Al gade nan paj 15.

•  medikaman anti-dyabetik. Al gade nan paj 15.

•  sèten founiti pou dyabèt. Al gade nan paj 15.

Ensilin 
Plan medikaman Medicare ranbouse ensilin pou piki yo pa itilize ak yon ponp enfizyon ensilin 
ak ensilin yo respire (inale).

Medikaman anti-dyabetik
Se medikaman anti-dyabetik ki kenbe nivo sik nan san (glikòz) ensilin pa kontwole. Plan 
medikaman Medicare kapab ranbouse medikaman anti-dyabetik tankou :

•  Silfonlyreyas (tankou Glizipide ak Glibirid)

•  Bigwanid (tankou metformin)

•  Thiazolidinediones, tankou Actos® (Pioglitazone), Avandia® (Rosiglitazone) ak Rezulin® 
(Troglitazone)

•  Meglitinides, ki se yon kategori medikaman anti-dyabetik apa tankou Starlix® (Nateglinide) ak 
Prandin® (Repaglinide)

•  inibitè Alpha glucosidase (tankou Precose®)

Founiti pou moun ki fè sik
Medicare Pati D gendwa ranbouse founiti moun ki gen dyabèt itilize lè yo pran yon piki ensilin 
oswa lè yo respire (inale) ensilin. Pami founiti medikal sa yo, genyen sa ki annapre yo : 

•  sereng

•  zegwi

•  boul koton

•  pansman

•  aparèy pou pèmèt moun respire ensilin

Pou w kapab jwenn plis enfòmasyon
Pou kapab jwenn plis enfòmasyon osijè asirans Medicare pou medikaman sou preskripsyon,  
ou kapab fè nenpòt kilès nan sa ki annapre yo : 

•  Al gade nan www.medicare.gov/publications.

•  Rele 1-800-MEDICARE (1-800-633-4227). Malantandan ki itilize TTY ta dwe rele  
1-877-486-2048.

•  Rele Pwogram Asistans pou Asirans Sante Eta (SHIP) a. Si w vle jwenn nimewo telefòn yo 
number, al gade nan www.medicare.gov/contacts oswa rele 1-800-MEDICARE.

SEKSYON 4 : Sèvis dyabèt 
Medicare ranbouse

Medicare Pati B ranbouse tout sèvis pou dyabèt ki liste nan seksyon sa a (Asirans 
medikal) eksepte si yo make yon lòt bagay.

Konsènan moun ki fè sik, Medicare ranbouse sèten sèvis. Anjeneral, doktè w dwe 
ekri yon preskripsyon oswa yon referans pou w kapab jwenn sèvis sa yo. Depi doktè 
w ekri preskripsyon sa a, ou ta dwe chèche jwenn sèvis yo san pèdi tan. Ou bezwen 
asire w ou gen preskripsyon doktè a alekri anvan pou w chèche jwenn sèvis sa yo. 
Pami sèvis sa yo, genyen :

• tès deteksyon pou dyabèt. Al gade nan paj 17.

• fòmasyon pou kontwole dyabèt la pou kont ou. Al gade nan paj 17 jiska 19.

• sèvis terapi nitrisyon medikal. Al gade nan paj 20.

• tès emoglobin A1c. Al gade nan paj 21.

Ou kapab jwenn kè sèvis Medicare ranbouse san okenn prekripsyon oswa referans 
alekri. Pami sèvis sa yo, genyen san ki annapre yo :

•  egzamen ak tretman pye. Al gade nan paj 20.

•  tès pou glokom. Al gade nan paj 21.

•  vaksen kont lagrip flou ak vaksen nemokosik. Al gade nan paj 21.

•  vizit prevantiv (vizit prevantiv « Byenvni nan Medicare » ak vizit anyèl « Byenèt ». 
All gade nan paj 21-22.

Tès deteksyon pou dyabèt 
Medicare peye pou tès deteksyon pou dyabèt si ou gen risk pou devlope dyabèt. Yo itilize 
tès sa yo pou detekte dyabèt la pi bonè. Pami sèten nan pwoblèm sante ki gendwa fè w gen 
risk pou devlope dyabèt, genyen :

•  tansyon ki elve

•  dislipidemi (antesedan nivo kolestewòl ak trigliserid ki elve)

•  obezite – moun lan gra anpil (asosye ak sèten pwoblè)

•  tolerans pou glikòz ki pa nòmal (sik nan san)

•  glisemi ajen (sik nan san) 

Medicare pral peye pou 2 tès deteksyon pandan yon peryòd 12 mwa. Apre tès deteksyon 
dyabèt inisyal la, doktè w pral deside kilè pou fè dezyèm lan. Men lis tès deteksyon dyabèt 
ki enkli yo :

•  tès glisemi ajen

•  lòt tès Medicare apwouve ki apwopriye

Si w panse ou gendwa gen risk pou fè sik, pale ak doktè w pou wè si w kapab benefisye tès 
deteksyon dyabèt Medicare ranbouse.

Fòmasyon pou kontwole dyabèt la pou kont ou 
Fòmasyon pou kontwole dyabèt la pou kont ou ede w aprann kijan ou kapab kontwole 
dyabèt la. Se pou doktè w preskri fòmasyon sa a pou Medicare kapab ranbouse li.

Ou kapab benefisye fòmasyon pou kontwole dyabèt la si w ranpli youn nan kondisyon sa 
yo pandan 12 dènye mwa ki sòt pase yo :

•  yo ba w dyagnostik ou gen dyabèt.

•  ou pase de sityasyon kote ou pa t pran medikaman kont dyabèt rive nan sityasyon kote w 
ap pran medikaman kont dyabèt oubyen ou t ap pran medikaman oralman kont dyabèt 
e koulye an w ap pran ensilin.

•  ou gen dyabèt e ou fèk vin elijib pou gen Medicare.

•  ou gen risk pou w devlope konplikasyon poutèt dyabèt (gade anba la a). 

Fòmasyon pou kontwole dyabèt la pou kont ou (kontinyasyon) 
Doktè w gendwa konsidere ou gen plis risk si ou gen youn nan sa ki liste annapre yo :

•  Li difisil pou w kontwole nivo sik nan san ou, yo te trete ou nan yon sal dijans oswa ou te 
dòmi lopital poutèt dyabèt la.

•  Yo ba w dyagnostik ou gen maladi nan zye ki gen pou wè ak dyabèt.

•  Ou gen mwens sansasyon nan pye w oswa yon lòt pwoblèm nan pye tankou ilsè, defòmite 
oswa yo te anpite pye w.

•  Yo ba w dyagnostik ou gen maladi ren ki gen pou wè ak dyabèt.

Anjeneral, doktè w pral ba w enfòmasyon kote yo kapab ba w fòmasyon pou kontwole dyabèt 
la pou kont ou.  Se yon pwogram edikasyon pou kontwol dyabèt la pou kont ou ki akredite ki 
pou ba w fòmasyon sa a nan kad yon plan swen doktè w oswa yon pwofesyonèl kalifye ki pa 
doktè pare pou w. Pwogram sa yo se Asosyasyon Ameriken pou Dyabèt oswa Sèvis Sante pou 
Endyen ki akredite yo.  

Èske fòmasyon an gratis ?

Se founisè swen sante ki fòme espesyalman pou yo kapab anseye klas edikasyon sou dyabèt 
yo.  Y app peye pou w resevwa 10 èdtan fòmasyon inisyal ototal pandan yon peryòd 12 
mwa youn dèyè lòt, ak 2 èdtan fòmasyon suivi chak ane apre sa. Yo kapab bay yon klas ki 
dire 1 èdtan fas-a-fas. Yo pral bay lòt 9 èdtan fòmasyon yo nan yon salklas pou yon gwoup. 
Fòmasyon inisyal la dwe fini anvan 12 mwa fin pase depi lè ou te kòmanse fòmasyon an.

Enpòtan : Doktè w gendwa preskri 10 èdtan fòmasyon endividyèl si w avèg oswa 
malantandan, si ou gen difikilte pou pale oswa si pa gen okenn klas an gwoup ki disponib 
pandan 2 mwa ki vini apre preskripsyon doktè a. 

Pou w kapab elijib pou 2 èdtan adisyonèl fòmasyon suivi chak ane apre fòmasyon an, ou dwe 
jwenn yon lòt preskripsyon alekri nan men doktè w lan. Ou kapab fè 2 èdtan fòmasyon suivi 
adisyonèl sa a ak yon gwoup oswa ou kapab gen sesyon fas-a-fas pou kont ou. Sonje, se doktè 
w ki pou preskri w fòmasyon suivi sa a chak ane pou Medicare kapab peye pou li.

Remak : Si w rete nan yon zòn riral, ou gendwa kapab jwenn fòmasyon pou kontwole dyabèt 
la pou kont ou nan yon Sant Sante Kalifye Federal (FQHC). FQHC se sant sante espeyal ki 
sitye anjeneral nan zòn riral yo. Yo kapab bay swen woutin pou yon pri ki pi ba. Sèten FQHC 
se Sant Sante Kominotè, Klinik FQHC Tribal, Klinik Sante Riral ki Akredite, Sante Sante pou 
Migran ak Pwogram Swen Sante pou Sanzabri y oye. Si w bezwen plis enfòmasyon konsènan 
FQHC yo, al gade nan www.cms.gov/center/fqhc.asp oswa rele 1-800-MEDICARE (1-800-
633-4227). Malantandan ki itilize TTY ta dwe rele nan 1-877-486-2048.

Fòmasyon pou kontwole dyabèt la pou kont ou (kontinyasyon) 
Kisa yo pral aprann mwen pandan fòmasyon sa a ?

W ap aprann kijan ou kapab jere dyabèt ou pou kont ou. Sa gen ladann enfòmasyon 
sou swen ou bay tèt ou ak chanjman nan mòdvi. Premye sesyon an se yon evalyasyon 
endividyèl pou ede enstriktè yo konprann bezwen ou yo pi byen.

Fòmasyon nan salklas pral ranbouse sijè tankou sa yo :

•  enfòmasyon jeneral konsèn dyabèt, avantaj ki genyen nan kontwole nivo sik nan san ou 
ak risk ki genyen lè nivo sik nan san ou pa kontwole byen

•  nitrisyon ak kijan pou jere rejim alimantè w

•  opsyon pou jere ak amelyore kontwol nivo sik ki nan san ou

•  egzèsis ak pouki sa li enpòtan pou sante w pou w fè egzèsis

•  kijan pou pran medikaman ou yo kòrèkteman

•  tès nivo sik nan san ak kijan pou itilize enfòmasyon yo pou amelyore kontwol dyabèt la 

•  kijan pou anpeche, detekte ak trete konplikasyon dyabèt la ki grav ak kwonik

•  swen pye, po ak dan

•  kijan rejim, egzèsis ak medikaman afekte nivo sik ki nan san ou

•  chanjman nan konpòtman, fikse yon objektif, rediksyon risk ak kijan pou rezoud 
pwoblèm

•  kijan pou w adapte emosyonèlman lè w gen dyabèt

•  patisipasyon ak soutyen fanmi ou

•  itilizasyon sistèm swen sante a ak resous kominotè yo

Sèvis terapi nitrisyon medikal 
Anplis de fòmasyon oto-kontwol pou dyabèt, sèvis terapi nitrisyon medikal ranbouse tou 
pou moun ki gen dyabèt oswa maladi renal. Pou w kapab elijib pou sèvis sa a, nivo glisemi 
ajen ranpli sèten kritè. Epitou, doktè w dwe preskri w sèvis sa yo.

Yon dyetetisyen akredite oswa seen pwofesyonèl nitrisyon kapab ba w sèvis sa yo. Pami 
sèvis sa yo, gen ladann :

•  yon evalyasyon inisyal sou nitrisyon ak mòdvi 

•  konsèy sou nitrisyon (ki aliman pou w manje ak kijan pou suiv yon plan repa dyabetik 
ki endividyalize)

•  kijan pou jere faktè mòdvi ki afekte dyabèt ou an

•  vizit suivi pou verifye pwogrè w ap fè yo pou jere rejim ou an

Sonje, doktè w dwe preskri w sèvis terapi nitrisyon medikal chak ane pou Medicare kapab 
peye pou sèvis la.

Remak : Si w rete nan zòn riral, ou gendwa kapab jwenn sèvis terapi nitrisyon medikal 
nan yon Sant Sante Kalifye Federal (FQHC). Si w bezwen plis enfòmasyon osijè FQHC yo, 
al gade nan www.cms.hhs.gov/center/fqhc.asp oswa rele 1-800-MEDICARE (1-800-633-
4227). Malantandan ki sèvi ak TTY ta dwe rele nan 1-877-486-2048.

Egzamen ak tretman pye
Si w gen nè ki domaje ki gen pou wè ak dyabèt nan nan pye w, Medicare pral peye pou 
yon podyat oswa yon lòt espesyalis pye egzamine pye chak 6 mwa, eksepte si w te wè 
yon espeyalis swen pye pou yon lòt pwoblèm pye pandan 6 dènye mwa ki sòt pase yo. 
Medicare gendwa peye pou plis vizit toujou si ou te sibi yon anpitasyon non-twomatik (ki 
pa akòz yon blesi) tout oswa yon pati nan pye w oswa aparans pye w yo vin chanje, sa ki ka 
endike ou gen yon maladi pye ki grav. Sonje, se doktè jeneralis oswa espesyalis dyabèt ou 
ki ta dwe trete w lè w ap resevwa swen pou pye w. 

Tès emoglobin A1c yo 
Yon tès emoglobin A1c se yon tès laboratwa doktè w preskri. Li mezire jan nivo sik nan 
san ou byen kontwole pandan 3 dènye mwa yo. Si w gen dyabèt, tès sa a ranbouse si se 
doktè ki te preskri w li.

Si w bezwen plis enfòmasyon, rele 1-800-MEDICARE (1-800-633-4227). Malantandan ki 
itilize TTY ta dwe rele nan 1-877-486-2048.

Tès glokom yo 
Medicare pral peye pou yo tcheke zye w pou si w gen glokom yon fwa chak 12 mwa, si 
w gen risk pou devlope maladi a.  Se yon doktè zye ki pou fè ak sipèvize tès sa a e li dwe 
jirikman otorize pou bay sèvis sa a nan Eta kote w rete a.

Vaksen kont lagrip flou ak vaksen nemokosik (vaksinasyon) 
Medicare pral peye pou w pran yon vaksen lagrip flou yon fwa anjeneral lè sezon lagrip 
la kòmanse nan peryòd otòn oswa livè. Medicare pral peye tou pou w pran yon vaksen 
nemokosik. Ou petèt p ap janm bezwen plis pase yon vaksen nemokosik pandan tout lavi 
w. Mande doktè w lan.

Vizit prevantif « Byenvni nan Medicare » 
Medicare Pati B ranbouse yon sèl egzamen sante ansanm ak edikasyon ak oryantasyon 
konsènan sèvis prevantif.  Sa gen ladann enfòmasyon konsènan sèten tès deteksyon, 
vaksen ak referans pou w kapab jwenn lòt swen, si w bezwen yo.

Menmsi vizit prevantif « Byenvni nan Medicare » la se pa yon sèvis ki gen pou wè ak 
dyabèt, se yon bon opòtinite pou w pale ak doktè w osijè sèvis prevantif ou gendwa 
bezwen, tankou tès deteksyon pou dyabèt.

Nòt : Medicare pral ranbouse vizit sa a si w ale pandan premye 12 mwa ou gen Pati B.

Vizit anyèl « Byenèt » 
Si w te genyen Pati B pandan plis pase 12 mwa, ou kapab benefisye yon vizit anyèl « byenèt »  
pou etabli oswa aktyalize yon plan prevansyon ki baze sou faktè sante w ak risk ou genyen 
koulyen an. Sa gen ladann :

•  yon egzamen antesedan medikal ak familyal ou

•  yon lis founisè ak òdonans aktyèl yo

•  wotè, pwa, tansyon ak lòt mezirasyon woutin

•  yon pwogram deteksyon pou sèvis prevantif ki apwopriye

•  yon lis faktè risk ak opsyon tretman pou w 

Founiti ak sèvis Medicare pa peye 
Original Medicare ak plan medikaman Medicare pa ranbouse tout bagay. Pami founiti ak 
sèvis pou dyabèt ki pa ranbouse, genyen :

•  egzamen zye pou linèt (ki rele refraksyon)

•  soulye òtopedik (soulye pou moun ki gen pye ki gen yon andikap men ki entak)

•  chiriji komestik

Kimoun pou mwen rele si mwen gen kesyon konsènan sa Medicare 
ranbouse ? 
Rele 1-800-MEDICARE (1-800-633-4227). Malantandan ki sèvi ak TTY ta dwe rele nan 
1-877-486-2048.

SEKSYON 5 : Konsèy ak resous  
ki itil

W ap jwenn plis enfòmasyon pou ede w pran bon desizyon sou sante w ki satisfè 
bezwen ou yo. Ou kapab kòmande tiliv gratis ak gade enfòmasyon sou Entènèt. 
Si w pa gen konpitè, sant bibliyotèk oswa sant pou senyò lokal ou gendwa ede w 
jwenn enfòmasyon yo.

Si w bezwen plis enfòmasyon osijè dyabèt, al gade nan www.medicare.gov.

Enfòmasyon pou moun ki gen revni ak resous ki limite 
Asistans siplemantè pou peye kontra asirans medikaman sou òdonans Medicare ou yo

Ou gen dwa kalifye pou Asistans siplemantè (sibvansyon pou ti-revni) Medicare pou 
peye depans medikaman ak òdonans si ou gen yon revni anyèl ki mwens pase $16,755 
($22,695 pou yon moun marye ki abite ak konjwen li e ki pa gen lòt depandan) ak resous 
ki mwens pase $13,070 ($26,120 pou yon moun marye ki rete ak konjwen li e ki pa gen 
lòt depandan). Montan sa yo se pou lane 2012. Montan sa yo gendwa chanje an 2013. Si w 
rete an Alaska oswa Awayi oswa si w peye plis pase mwatye nan depans manm fanmi yo, 
limit revni yo pi wo. 

Pou kapab jwenn repons pou kesyon ou yo osijè asistans siplemantè pou peye pou depans 
medikaman sou òdonans, rele Pwogram Asistans Asirans Sante Eta (SHIP) a. Pou jwenn 
nimewo telefòn yo, al gade nan www.medicare.gov/contacts oswa rele 1-800-MEDICARE 
(1-800-633-4227). Malantandan ki sèvi ak TTY ta dwe rele nan 1-877-486-2048.

Pwogram Asistans Famasi Eta (SPAP) yo

Divès Eta gen Pwogram Asistans Famasi Eta (SPAP) ki ede moun peye pou medikaman 
sou òdonans yo. Chak SPAP fè pwòp règ yo konsènan fason pou bay manm li asirans 
ki ranbouse medikaman. Selon chak Eta, SPAP pral genyen divès fason pou ede w peye 
depans medikaman sou òdonans yo. Pou kapab jwenn enfòmasyon nan Eta kote ou rete a, 
rele 1-800-MEDICARE oswa Pwogram Asistans Asirans Sante Eta (SHIP) a.

Konsèy pou ede kontwole dyabèt
Ou kapab fè anpil bagay pou kontwole dyabèt ou an. Men kèk bon konsèy ki kapab ede w 
rete an sante.

Manje kòrèkteman

• Pale ak doktè w konsènan sa w manje, ki kantite ou manje ak kilè ou manje. Doktè w, 
moun k ap edike w sou dyabèt oswa lòt founisè swen sante gendwa etabli yon plan pou 
manje aliman ki sen ki bon pou w. 

•  Pale ak doktè w osijè pwa w. Doktè w kapab pale avèk ou konsènan divès fason ki genyen 
pou ede w atenn pwa ideyal ou an. 

Konsèy pou ede kontwole dyabèt (kontinyasyon) 
Pran medikaman ou

•  Pran medikaman ou yo jan yo esplike w li. Pale ak doktè a si w gen kèlkeswa pwoblèm. 

Fè egzèsis

•  Fè aktivite pou yon total 30 minit pandan pifò jou nan lasemenn. Pale ak doktè w osijè 
kilès aktivite ki kapab ede w rete aktif.

Bagay pou w verifye

•  Tcheke nivo sik nan san ou (glikòz) regilyèman jan doktè w lan te di w. Ou ta dwe 
anrejistre enfòmasyon sa a nan yon jounal. Montre doktè w jounal ou.

•  Tcheke pye w pou wè si pa gen okenn koupi, zanpoul, bouton, anfleman, woujè oswa 
zong zòtèy k ap fè w mal. Li trè enpòtan pou kenbe pye w yo an sante pou anpeche 
pwoblèm nan pye ki grav.

•  Tcheke tansyon ou souvan.

•  Mande doktè w pou li tcheke nivo kolestewòl ou an.

•  Si w fimen, ou ta dwe pale ak doktè w sou fason ou kapab kite fimen.

•  Medicare ap peye pou w sispann fimen (vizit konsèy pou w sispann fimen) si doktè w an 
preskri sa.

Sèvi ak rekòmandasyon sa yo pou ede w jere dyabèt ou an. Ou ta dwe pale ak doktè w 
lan, ak moun k ap edike w sou dyabèt oswa ak nenpòt ki lòt founisè swen sante konsènan 
tretman ou, tès ou ta dwe fè yo ak sa ou kapab fè pou ede kontwòle dyabèt ou an. Yo 
la a pou ede w. Ou ta dwe pale tou ak doktè w osijè tout opsyon tretman ou genyen. 
Oumenm ansanm ak doktè w kapab deside sa ki pibon pou w. Epitou, ou kapab jwenn plis 
enfòmasyon si w kontakte òganizasyon ki liste sou 2 pwochen paj yo.

Gen plis enfòmasyon ki disponib pou ede w pran bonjan desizyon konsènan swen sante 
ki reponn ak bezwen ou genyen yo. Ou gendwa kòmande tiliv gratis e gade enfòmasyon 
sou Entènèt. Si w pa gen konpitè, sant bibliyotèk oswa sant senyò lokal ou gendwa ede w 
jwenn enfòmasyon.

Nimewo telefòn ak wèbsayt 
Si w bezwen plis enfòmasyon konsènan dyabèt, al gade nan www.medicare.gov oswa 
kontakte òganizasyon ki liste anba la a :

Sant pou Kontwòl ak Prevansyon maladi (CDC),
Depatman Sèvis sante ak imen (DHHS)

www.cdc.gov/diabetes
1-800-232-4636
(Demann ak Dokimantasyon)
Divizyon Dyabèt CDC 

Tradiksyon
1600 Clifton Road
Atlanta, Georgia 30333

Administrasyon Aliman ak Medikaman (FDA), DHHS

www.fda.gov/diabetes

Healthfinder

www.healthfinder.gov

Sèvis sante pou Endyen

www.ihs.gov/MedicalPrograms/Diabetes
1-505-248-4182
Divizyon pou Tretman ak prevansyon Dyabèt 
5300 Homestead Road, NE
Albuquerque, New Mexico 87110

Nimewo telefòn ak wèbsayt (kontinyasyon) 
Pwogram Nasyonal Edikasyon sou Dyabtèt (NDEP) 

www.ndep.nih.gov
1-888-693-6337
Pwogram Nasyonal Edikasyon sou Dyabtèt
One Diabetes Way
Bethesda, Maryland 20814-9692

Enstiti nasyonal pou Dyabtèt ak Maladi ren (NIDDK) nan Enstiti Nasyonal pou 
Lasante (NIH) yo, DHHS

www.niddk.nih.gov
www.niddk.nih.gov/health/diabetes/ndic.htm (Sant echanj enfòmasyon)
1-800-860-8747 (Sant echanj enfòmasyon)
Sant echanj enfòmasyon nasyonal pou dyabèt
1 Information Way
Bethesda, Maryland 20892-3560

Produi CMS Nimewo 11022 – HC (Haitian Creole)
Mizajou out 2012

DEPATMAN SÈVIS SANTE AK IMEN ETAZINI 
Sant pou Sèvis Medicare ak Medicaid
7500 Security Boulevard
Baltimore, Maryland 21244-1850

Zafè ofisyèl
Penalite si moun itilize dokiman sa a pou zafè prive, $300


